
19

Che o vêgne pû, ch'o vêgne allegramente,

Se ghe fa largo e longo passaporto:

Superciaria no ghe sarà de gente,

Nisciun ro guarderà drîto, ni storto,

E questo ghe ro zuro. Ro Sargente

Parte, e aslongando, da staffetta accorto

Pe ra mæxima stradda ben ro passo,

O porta questa pillora a Circasso.



20

Piggia uña spâ, piggia un diavo, e vanni,

O ghe dixe, arrivaoù. Son stæto là

In tre quelli nemixi Barbagianni:

Ra cosa è andæta giusto comme a va:

Han aççettaoù ra sfia çinque o sei Xanni;

Va, lêvane sta gente de per ca;

Così o ghe dixe, e presto ri sœu ferri

O çærca per andá a desfâ sti Perri.

O l'allestisce subbito, e o s'avvia

La donde da i Françeixi o l'è aspettaoù:

Ma no pá giusto, che sò Signoria,

(Dixe ro Ræ a Clorinda) a ro sò laoù,

Senza ch'o n'agge guardia, o marce via:

Vagghe ti assì co un corpo reservaoù:

Circasso vagghe solo, e vagghe avanti,

Ti sta in derrê li pronta co i tœu Fanti:

Così o parlò, poi tutti a ra squarçiña

Dæto man, sciortan fœura in campo aværto:

Monta a cavallo Argante, e o s'incammiña

Da ra testa a ri pê d'arme coværto.

Dro Castello vexin a ra cortiña

Gh'era un cian da poeì fághe dell'aspærto

Largo, capaçe, e o pâ giusto depento

Per vêgnî dra battaggia a ro çimento.

Smontaoù lê solo, o resta lì a ra vista

Dro nemigo sta pæsta d'ommo: e o mira

Con l'œuggio storto, e con ra faccia trista:

De çà, de là sto Baxilisco o gira:

O squaddra ognun per dâghene uña pista,

Oddio, raggia, venin, per tutto o spira:

Ma ri Françeixi n'han poca anscietæ,

Perchè non san che bestia d'ommo o sæ.

Ma siccomme Gofredo, ro soggetto

O non ha ancon çernûo, chi sæ capaçe

D'andâghe incontro, e fâse aveí respetto;

Così stavan l'un l'átro lì a guardâse;

Quando a Tancredi zoveno d'aspetto

Dan de l'œuggio, e o ghe pá bon da mandâse

Ro Generâ chi vè che œuggezzan giusto

Quello, che o vœu spedî, lê assì g'ha gusto.

Ognun ghe dà ra drîta, che se vejva

Ch'o gh'incrinava mæsmo ro Patron:

Sicchè ciammaoù per nomme, o ghe dixeiva,

Va, Tancredi, a desfâ quello Serron,

E addèntaghe ro morro: Lê rieiva

A questo invîo; e insciaoù comm'un ballon,

O se fa dá da i Paggi ærmo, e cavallo,

E con gran gente apprœuvo, o sâta in ballo,

